
Հոդված 1. 2018 թվականի փետրվարի 7-ի «Հայաստանի Հանրապետության դատական օրենսգիրք» սահմանադրական օրենքի (այսուհետ` Օրենք) 45-րդ հոդվածում՝
1) վերնագիրը «Ընդհանուր ժողովի հանձնաժողովների անդամներին» բառերից հետո լրացնել «Դատավորների գործունեության գնահատման հանձնաժողովի (այսուհետ՝ Գնահատման հանձնաժողով)  անդամներին, » բառերով.
2) 1-ին մասի 2-րդ կետի «, ինչպես նաև դատավորների գործունեության գնահատման հանձնաժողովների» բառերը փոխարինել «հանձնաժողովի» բառով.
3) լրացնել հետևյալ բովանդակությամբ նոր 5.3-րդ կետով.
5.3) 30 տոկոս՝ Գնահատման հանձնաժողովի անդամների համար.:

Հոդված 2. Օրենքի 70-րդ հոդվածի 2-րդ մասում՝
1) 9-րդ կետը «ծրագրերին» բառից հետո լրացնել «, բացառությամբ օրենքով նախատեսված դեպքերի» բառերով.
2) 15-րդ կետը «Ընդհանուր ժողովի հանձնաժողովի» բառերից հետո լրացնել «կամ Գնահատման հանձնաժողովի» բառերով:

Հոդված 3. Օրենքի 74-րդ հոդվածի 5-րդ մասում`
1) 2-րդ կետից հանել «, ինչպես նաև Դատավորների գործունեության գնահատման » բառերը.
2) լրացնել հետևյալ բովանդակությամբ նոր 5.1-ին կետով.
«5.1) ընտրում է Գնահատման հանձնաժողովի դատավոր անդամներին.»:

Հոդված 4. Օրենքի 77-րդ հոդվածում՝
1) 1-ին մասից հանել , Դատավորների գործունեության գնահատման հանձնաժողով բառերը.
2) 13-15-րդ մասերը ուժը կորցրած ճանաչել.
3) 16-րդ և 17-րդ մասերում Դատավորների գործունեության գնահատման և Ուսումնական հարցերի հանձնաժողովների բառերը փոխարինել «Ուսումնական հարցերի հանձնաժողովի» բառերով:

Հոդված 5. Օրենքի 78-րդ հոդվածի 4-րդ մասը ուժը կորցրած ճանաչել:

Հոդված 6. Օրենքի 89-րդ հոդվածի 1-ին մասը լրացնել հետևյալ բովանդակությամբ նոր 4.2-րդ կետով.
4.2) ընտրում է Գնահատման հանձնաժողովի ոչ դատավոր անդամներին և հաստատում է Գնահատման հանձնաժողովի կազմը.:

Հոդված 7. Օրենքի 115-րդ հոդվածի 1-ին մասի 2-րդ կետում՝
1) առավել երկար փորձառություն ունեցող դատավորին բառերը փոխարինել դատավորի գործունեության գնահատման հիման վրա առավել բարձր գնահատված դատավորին բառերով.
2) լրացնել հետևյալ բովանդակությամբ նոր նախադասությամբ.
 Եթե տեղափոխման դիմում են ներկայացրել դատավորի գործունեության գնահատում անցած և չանցած դատավորներ, ապա նախապատվությունը տրվում է գնահատում անցած դատավորին:»:

Հոդված 8. Օրենքի 119-րդ հոդվածի 2-րդ մասը լրացնել հետևյալ բովանդակությամբ նոր նախադասությամբ. 
Սույն հոդվածով սահմանված դիմումների քննարկման ժամանակ Բարձրագույն դատական խորհուրդը կարող է հաշվի առնել նաև դատավորի գործունեության գնահատման արդյունքները:

Հոդված 9. Օրենքի 124-րդ հոդվածի 2-րդ մասի « , իսկ դատավորի համար նաև գործունեության գնահատման արդյունքները» բառերը փոխարինել « : Դատավորի համար հաշվի են առնվում նաև գործունեության գնահատման արդյունքները, մասնավորապես՝ առավելություն է տրվում գնահատված և գնահատման վերջին արդյունքներով՝ լավ կամ բարձր գնահատական ստացած դատավորներին:» բառերով:

Հոդված 10. Օրենքի 133-րդ հոդվածի 2-րդ մասի « , իսկ դատավորի համար՝ նաև գործունեության գնահատման արդյունքները» բառերը փոխարինել « : Դատավորի համար հաշվի են առնվում նաև նրա գործունեության գնահատման արդյունքները, մասնավորապես՝ առավելություն է տրվում  գնահատված և գնահատման վերջին արդյունքներով՝ լավ կամ բարձր գնահատական ստացած դատավորներին:» բառերով:


Հոդված 11. Օրենքի 18-րդ գլուխը շարադրել հետևյալ խմբագրությամբ.

ԳԼՈՒԽ 18
ԴԱՏԱՎՈՐԻ ԳՈՐԾՈՒՆԵՈՒԹՅԱՆ ԳՆԱՀԱՏՈՒՄԸ

 Հոդված 136.	Դատավորի գործունեության գնահատման ընդհանուր դրույթներ
1. Դատավորի պաշտոնում առնվազն չորս տարի պաշտոնավարած դատավորի գործունեությունը ենթակա է գնահատման:  Դատավորի գործունեությունը ենթակա է հերթական գնահատման՝ յուրաքանչյուր չորս տարին մեկ անգամ, իսկ սույն օրենսգրքով սահմանված դեպքերում` արտահերթ:
2. Դատավորի գործունեության գնահատման նպատակն է՝
1) առաջխաղացման ենթակա դատավորների թեկնածուների ցուցակները կազմելիս նպաստել լավագույն թեկնածուների ընտրությանը.
2) նպաստել դատավորների վերապատրաստման ուղղությունների ընտրությանը.
3) բացահայտել դատավորի աշխատանքի արդյունավետությունը բարելավելու ուղիները.
4) նպաստել դատավորի ինքնակատարելագործմանը.
5) նպաստել դատարանի գործունեության արդյունավետության բարելավմանը.
6) խրախուսել դատավորների կողմից լավագույն աշխատանքի կատարումը, առավել բարձր արհեստավարժության դրսևորումն ու վարքագծի և էթիկայի կանոնների լավագույնս պահպանումը։
3. Դատավորի գործունեության գնահատման արդյունքները տրամադրվում են՝
1) ուսումնական հարցերի հանձնաժողովին՝ դատավորների վերապատրաստման ուղղություններն ընտրելու համար.
2) գնահատվող դատավորին՝ իր աշխատանքի արդյունավետությունը բարելավելու և ինքնակատարելագործվելու համար.
3)  սույն գլխով նախատեսված դեպքում Էթիկայի և կարգապահական հարցերի հանձնաժողովին՝ դատավորի նկատմամբ կարգապահական վարույթ հարուցելու հարցը քննարկելու համար.
4) դատարանի նախագահին՝ դատարանի գործունեության արդյունավետությունը բարելավելու նպատակով.
5) Բարձրագույն դատական խորհրդին` սույն օրենսգրքով սահմանված իր լիազորությունների իրականացման նպատակով:
4. Բացառությամբ սույն օրենսգրքով նախատեսված դեպքերի, դատավորի գործունեության գնահատման արդյունքում ձեռքբերված տվյալներն ու տեղեկությունները գաղտնի են: Միայն Դատավորի գործունեության գնահատման արդյունքները՝ առանց դատավորի գործունեության գնահատման արդյունքում ձեռքբերված տվյալների և տեղեկությունների ներառման, Բարձրագույն դատական խորհրդի որոշմամբ կարող են հրապարակվել:
5. Դատավորի գործունեության գնահատումն իրականացվում է Բարձրագույն դատական խորհրդի սահմանած կարգով և ժամկետներում:

Հոդված 137.	Դատավորների գործունեության գնահատման հանձնաժողովը
1. Դատավորների գործունեության գնահատման հանձնաժողովը՝
1) իրականացնում է դատավորների գործունեության գնահատումը.
2) սույն օրենսգրքի 142-րդ հոդվածով սահմանված՝ նյութական կամ դատավարական իրավունքի նորմի խախտում կամ դատավորի վարքագծի կանոնների խախտում (այդ թվում՝ էական կարգապահական խախտում) հայտնաբերելու դեպքում դիմում է Էթիկայի և կարգապահական հարցերի հանձնաժողով՝ դատավորի նկատմամբ կարգապահական վարույթ հարուցելու հարցը քննարկելու համար.
3) իրականացնում է սույն օրենսգրքով իրեն վերապահված այլ գործառույթներ:
2. Գնահատման հանձնաժողովը սույն օրենսգրքով սահմանված կարգով ձևավորված անկախ գործող հանձնաժողով է, որը  իրականացնում է դատավորի պաշտոնում գործող և չորս և ավելի տարվա աշխատանքային փորձառություն ունեցող բոլոր դատավորների գնահատումը:
3. Գնահատման հանձնաժողովը կազմված է ինն անդամից, որոնցից  հինգը դատավոր անդամներ, որոնց ընտրում է Ընդհանուր ժողովը, և  չորսը դատավոր չհանդիսացող անդամներ, որոնց ընտրում է Բարձրագույն դատական խորհուրդը սույն հոդվածի 4-րդ մասով սահմանված անձանց կողմից առաջադրված թեկնածուներից: Գնահատման հանձնաժողովի անդամները ընտրվում են չորս տարի պաշտոնավարման ժամկետով: Գնահատման հանձնաժողովի ձևավորման կարգը սահմանվում է Բարձրագույն դատական խորհրդի որոշմամբ: 
4. Գնահատման հանձնաժողովի դատավոր չհանդիսացող անդամների թեկնածուներին առաջադրում են բարձրագույն ուսումնական հաստատությունները, ոչ առևտրային կազմակերպությունները (բացառությամբ պետական կամ համայնքային ոչ առևտրային կազմակերպությունների, պետության կամ համայնքի կողմից հիմնադրված ոչ առևտրային կազմակերպությունների) և Հայաստանի Հանրապետության փաստաբանների պալատը, որոնց կողմից ներկայացվող թեկնածուների առաջադրման և ընտրության կարգն ու մանրամասները սահմանում է Բարձրագույն դատական խորհուրդը: Բարձրագույն դատական խորհուրդը սահմանում է նաև ոչ առևտրային կազմակերպություններին ներկայացվող պահանջները:
5. Գնահատման հանձնաժողովի դատավոր չհանդիսացող անդամներից երկուսն ընտրվում են ոչ առևտրային կազմակերպությունների կողմից առաջադրված թեկնածուներից, մեկը՝ բարձրագույն ուսումնական հաստատությունների կողմից առաջադրված թեկնածուներից, մեկը՝ Հայաստանի Հանրապետության փաստաբանների պալատի կողմից առաջադրված թեկնածուներից:
6. Գնահատման հանձնաժողովի անդամ կարող է ընտրվել այն դատավորը, որն ունի դատավորի պաշտոնում առնվազն հինգ տարվա աշխատանքային փորձ և գործունեությունը գնահատված լինելու դեպքում` գնահատման վերջին արդյունքներով՝ լավ կամ բարձր գնահատական:
7. Գնահատման հանձնաժողովի դատավոր անդամների թեկնածուներն առաջադրվում են ինքնաառաջադրման կամ այլ դատավորի կողմից առաջադրվելու եղանակով թեկնածուի համաձայնությամբ և ընտրվում են Ընդհանուր ժողովի կողմից գաղտնի քվեարկությամբ։ Գնահատման հանձնաժողովի դատավոր անդամի թափուր տեղ առաջանալու դեպքում Գնահատման հանձնաժողովի նախագահը յոթնօրյա ժամկետում դիմում է Վճռաբեկ դատարանի նախագահին՝ արտահերթ Ընդհանուր ժողով հրավիրելու և Գնահատման հանձնաժողովի նոր դատավոր անդամի ընտրությունը կազմակերպելու համար: Արտահերթ Ընդհանուր ժողով պետք է հրավիրվի Գնահատման հանձնաժողովի նախագահի դիմումն ստանալու պահից մեկամսյա ժամկետում:
8. Գնահատման հանձնաժողովի դատավոր անդամներից երկուսն ընտրվում են Վճռաբեկ դատարանի դատավորներից, երկուսը` վերաքննիչ դատարանների դատավորներից,  մեկը` առաջին ատյանի դատարանների դատավորներից:
9. Գնահատման հանձնաժողովի դատավոր անդամների ընտրությունը կատարելիս պետք է երաշխավորվի քաղաքացիական (որը ներառում է նաև սնանկության մասնագիտացումը), քրեական և վարչական մասնագիտացմամբ դատավորների ներկայությունը հանձնաժողովում:
10. Դատարանների նախագահները, Վճռաբեկ դատարանի պալատների նախագահները, Բարձրագույն դատական խորհրդի անդամները և Ընդհանուր ժողովի հանձնաժողովների անդամները չեն կարող լինել Գնահատման հանձնաժողովի անդամներ: 
11. Ընդհանուր ժողովի կողմից ընտրվող Գնահատման հանձնաժողովի դատավոր անդամների պաշտոնը թափուր մնալու օրվանից հետո՝ երկամսյա ժամկետում, Գնահատման հանձնաժողովի անդամ չընտրելու դեպքում նրանց ընտրում է Բարձրագույն դատական խորհուրդը տասնօրյա ժամկետում՝ Բարձրագույն դատական խորհրդի կողմից սահմանված կարգով:
12. Բարձրագույն ուսումնական հաստատությունների կողմից որպես Գնահատման հանձնաժողովի անդամ կարող է առաջադրվել այն իրավաբան գիտնականը, որը առաջադրվելու պահին նախորդող մեկ տարվա ընթացքում դրսևորել է քաղաքական զսպվածություն և չեզոքություն, օժտված է բարձր մասնագիտական որակներով և ունի իրավագիտության բնագավառում գիտական աստիճան և մասնագիտական աշխատանքի առնվազն հինգ տարվա փորձառություն:
 13. Ոչ առևտրային կազմակերպությունների և Հայաստանի Հանրապետության փաստաբանների պալատի կողմից որպես Գնահատման հանձնաժողովի անդամ կարող է առաջադրվել այն իրավաբանը, որը առաջադրվելու պահին նախորդող մեկ տարվա ընթացքում դրսևորել է քաղաքական զսպվածություն և չեզոքություն, օժտված է բարձր մասնագիտական որակներով, ունի մասնագիտական աշխատանքի ութը տարվա փորձառություն կամ իրավագիտության բնագավառում գիտական աստիճան և մասնագիտական աշխատանքի առնվազն հինգ տարվա փորձառություն: 
14. Սույն հոդվածի 12-13-րդ մասերով նախատեսված թեկնածուները Գնահատման հանձնաժողովի անդամ ընտրվելու օրվանից հետո մինչև իրենց լիազորությունների ժամկետի ավարտը չեն կարող զբաղվել փաստաբանական (իրավապաշտպան) գործունեությամբ Հայաստանի Հանրապետության ընդհանուր իրավասության, մասնագիտացված, վերաքննիչ և Վճռաբեկ դատարաններում՝ դատական ներկայացուցչություն իրականացնելու միջոցով: Գնահատման հանձնաժողովի անդամ ընտրվելուց հետո սույն մասով նախատեսված գործունեությամբ զբաղվելը հիմք է Գնահատման հանձնաժողովի դատավոր չհանդիսացող անդամի լիազորությունները դադարեցնելու համար:
15. Սույն հոդվածի 12-13-րդ մասերով նախատեսված թեկնածուներին ներգրավելու նպատակով Դատական դեպարտամենտը Գնահատման հանձնաժողովի դատավոր չհանդիսացող անդամի տեղը թափուր մնալու օրվանից  հետո մեկշաբաթյա ժամկետում տարածում է հայտարարություն՝ Գնահատման հանձնաժողովի դատավոր չհանդիսացող անդամի թափուր տեղը համալրելու և նոր անդամի ընտրություն կազմակերպելու անհրաժեշտության մասին։ Գնահատման հանձնաժողովի դատավոր չհանդիսացող անդամի ընտրությունը իրականացնելու համար Բարձրագույն դատական խորհուրդը հրավիրում է նիստ՝ Դատական դեպարտամենտի կողմից Գնահատման հանձնաժողովի՝ դատավոր չհանդիսացող անդամի թափուր տեղի համար առաջադրված թեկնածուների ցանկը ստանալուց հետո տասնօրյա ժամկետում:
16. Գնահատման հանձնաժողովը ձայների մեծամասնությամբ ընտրում է հանձնաժողովի նախագահ, որը ղեկավարում է հանձնաժողովի ընթացիկ գործունեությունը: Եթե հանձնաժողովը երկու անգամ անընդմեջ չի ընտրում հանձնաժողովի նախագահ, ապա նախագահի պարտականությունները կատարում է հանձնաժողովի տարիքով ավագ անդամը:
17. Գնահատման հանձնաժողովի անդամը չի կարող երկու անգամ անընդմեջ զբաղեցնել հանձնաժողովի անդամի պաշտոնը:
18. Գնահատման հանձնաժողովի անդամների լիազորությունների դադարեցման և դադարման նկատմամբ կիրառելի են սույն օրենսգրքի 77.1-ին հոդվածի 1-4-րդ մասերով նախատեսված կանոնները: Գնահատման հանձնաժողովի դատավոր չհանդիսացող անդամի լիազորության դադարեցման համար հիմք է նաև քաղաքական զսպվածություն և չեզոքություն, ինչպես նաև սույն հոդվածի 13-րդ մասով սահմանված պահանջների խախտումը: Գնահատման հանձնաժողովի դատավոր անդամի լիազորությունների դադարեցման հիմք է նաև դատավորի՝ Գնահատման հանձնաժողովի անդամ ընտրվելուց հետո դատարանի նախագահ կամ Վճռաբեկ դատարանի պալատի նախագահ նշանակվելը, Բարձրագույն դատական խորհրդի անդամ կամ Ընդհանուր ժողովի հանձնաժողովների անդամը ընտրվելը, Գնահատման հանձնաժողովում որպես առաջին ատյանի դատարանի դատավոր անդամ ընտրված լինելու դեպքում՝ վերաքննիչ դատարան տեղափոխվելը, Գնահատման հանձնաժողովում որպես վերաքննիչ դատարանի դատավոր անդամ ընտրված լինելու դեպքում՝ Վճռաբեկ դատարան տեղափոխվելը: Գնահատման հանձնաժողովի դատավոր անդամի լիազորությունները դադարեցնելու դեպքում  նոր անդամի ընտրությունը կազմակերպելիս հաշվի են առնվում սույն հոդվածի 8-րդ մասի պահանջները:
19. Գնահատման հանձնաժողովի անդամի թափուր տեղ առաջանալու դեպքում նոր անդամի ընտրության կազմակերպչական աշխատանքները իրականացնում է Դատական դեպարտամենտը՝ Բարձրագույն դատական խորհրդի սահմանած կարգով: 
 20. Գնահատման հանձնաժողովի գործունեության կարգը հաստատում է Բարձրագույն դատական խորհուրդը:
 21. Գնահատման հանձնաժողովի՝ դատավոր չհանդիսացող անդամին վճարվում է հատուցում՝ Հայաստանի Հանրապետության կառավարության կողմից սահմանած կարգով և չափով:

Հոդված 138.	Դատավորի գործունեության գնահատման չափանիշները
1. Դատավորի գործունեությունը գնահատվում է դատավորի աշխատանքի որակն ու արդյունավետությունը, ինչպես նաև դատավորի արհեստավարժությունն ու վարքագիծը բնութագրող՝ սույն հոդվածով սահմանված կիրառելի չափանիշների հիման վրա:
2. Դատավորի աշխատանքի որակի և արհեստավարժության գնահատման չափանիշներն են՝
1) դատական ակտը հիմնավորելու կարողությունը, որը ներառում է նաև առկա ապացույցների հիման վրա փաստերը հաստատելու,  փաստերի և իրավունքի, դրանց համադրման վերաբերյալ ինքնուրույն վերլուծության կարողությունների և դատական ակտի պատճառաբանական և եզրափակիչ մասի միջև պատճառահետևանքային կապի առկայության կամ բացակայության գնահատումը.
2) դատական նիստը կառավարելու և օրենքով սահմանված կարգով անցկացնելու կարողությունը, որը ներառում է նաև դատական նիստի ընթացքում կատարման ենթակա գործողությունների պատշաճ հաջորդականությունն ու ամբողջականությունը, հրապարակայնությունը, կողմերի մրցակցությունը ապահովելու կարողությունների գնահատումը:
3. Դատավորի աշխատանքի արդյունավետության գնահատման չափանիշներն են՝
1) աշխատանքային ծանրաբեռնվածության արդյունավետ կառավարման ունակությունը և աշխատանքի պլանավորումը.
2) ողջամիտ ժամկետում գործեր քննելն ու դատական ակտեր կայացնելը.
3) դատավորի կողմից առանձին դատավարական գործողությունների կատարման համար օրենքով սահմանված ժամկետների պահպանումը.
4) արդյունավետ աշխատամիջավայր ապահովելու կարողությունը:
4. Դատավորի էթիկայի և վարքագծի կանոնի գնահատման չափանիշներն են՝
1) վարքագծի և էթիկայի կանոնների պահպանումը.
2) դատարանի հանրային ընկալմանն ու դատարանի նկատմամբ վստահությանը նպաստելը, այլ դատավորների և դատարանի աշխատակազմի նկատմամբ դրսևորած վերաբերմունքը:
5. Սույն հոդվածով սահմանված չափանիշներով գնահատման համար հանձնաժողովը.
1) ուսումնասիրում է դատավորի քննած գործերի առնվազն 10 դատական նիստի ձայնային արձանագրություններ (բացակայության դեպքում՝ պարզ թղթային արձանագրություններ) և առնվազն 7 գործն ըստ էության լուծող և 3 միջանկյալ դատական ակտեր (պատահական ընտրությամբ` այնպես, որ երաշխավորվի տարբեր բարդության գործերի ուսումնասիրությունը).
2) ուսումնասիրում է գնահատվող դատավորի` այլ դատավորների և դատարանի աշխատակազմի նկատմամբ դրսևորած վերաբերմունքի վերաբերյալ տվյալ դատարանի նախագահի կողմից լրացված հարցաթերթիկը: Դատարանի նախագահը կարող է հարցազրույց անցկացնել գնահատվող դատավորի կամ դատավորի և դատարանի աշխատակազմի հետ դատավորի աշխատանքի և նրա աշխատակազմի կառավարման արդյունավետության չափանիշների վերաբերյալ լրացուցիչ տեղեկատվություն ստանալու նպատակով:
6. Դատարանի նախագահի համար` որպես դատավորի գործունեության գնահատման դեպքում սահմանված հարցաթերթիկը լրացվում է տվյալ դատարանի տարիքով ավագ դատավորի կողմից:

 Հոդված 139.	Դատավորի գործունեության գնահատման կարգը
1. Դատավորի գործունեության գնահատումն իրականացնում է Գնահատման հանձնաժողովը՝ սույն օրենսգրքով սահմանված չափանիշների հիման վրա՝ Բարձրագույն դատական խորհրդի կողմից սահմանված կարգով և ժամկետներում:
2. Բարձրագույն դատական խորհուրդը սահմանում է դատավորի գործունեության գնահատման կարգը և մեթոդաբանությունը, ներառյալ՝ սույն օրենսգրքի 138-րդ հոդվածով սահմանված չափանիշների գնահատման ցուցիչները, գնահատման համար անհրաժեշտ տվյալների հավաքման կարգը և դատավորի գործունեության գնահատման համար անհրաժեշտ այլ մանրամասներ:
3. Դատավորի գործունեության գնահատման մեթոդաբանությունը սահմանելիս դատավորի գործունեության գնահատման համար առաջնահերթություն է տրվում սույն օրենսգրքի 138-րդ հոդվածի 2-րդ և 3-րդ մասերով սահմանված չափանիշներին, որոնք դատավորին տրվող գնահատականի ձևավորման համար ունեն որոշիչ նշանակություն:
 4. Բարձրագույն դատական խորհուրդը սահմանում է դատավորի գործունեությունը գնահատելու հերթական ժամանակացույցը՝ ըստ համապատասխան տարիների և դատավորների:

 Հոդված 140.	Դատավորի գործունեության գնահատման արդյունքների ամփոփումը և բողոքարկումը
1. Գնահատման հանձնաժողովը  կազմում է գնահատման արդյունքների վերաբերյալ եզրակացության նախագիծ, որը ներառում է գնահատման արդյունքի ամփոփագիր:
2. Գնահատման արդյունքների վերաբերյալ եզրակացության նախագիծն ուղարկվում է դատավորին, որն իրավունք ունի այն ստանալու պահից յոթնօրյա ժամկետում ներկայացնելու նախագծի վերաբերյալ իր նկատառումները:
3. Գնահատման հանձնաժողովը  ուսումնասիրում է գնահատման արդյունքների վերաբերյալ դատավորի նկատառումները և ընդունում է եզրակացություն գնահատման արդյունքների վերաբերյալ:
4. Գնահատման հանձնաժողովը գնահատման ընդհանուր արդյունքների հիման վրա դատավորի գործունեությունը գնահատում է բարձր, լավ, միջին կամ ցածր` հիմք ընդունելով Բարձրագույն դատական խորհրդի սահմանած գնահատման սանդղակները, որոնք, ի թիվս այլնի, ներառում են յուրաքանչյուր չափանիշով դատավորի գործունեության գնահատման ցուցիչները, յուրաքանչյուր ցուցիչով միավորը որոշելու մեթոդը, միավորների առավելագույն չափը, ինչպես նաև տվյալ ցուցիչով դատավորի գործունեության գնահատման հիմք հանդիսացող փաստաթղթավորված տվյալների շրջանակը և դրանք հավաքելու կարգը:
5. Դատավորի գործունեության գնահատականը ձևավորվում է գնահատման բոլոր չափանիշներով հանձնաժողովի յուրաքանչյուր անդամի կողմից դատավորին նշանակված գնահատականների միջինով: 
6. Գնահատման հանձնաժողովի դատավոր անդամի և ոչ դատավոր անդամի ինքնաբացարկի ու բացարկի հիմքերը, կարգը և առանձնահատկությունները սահմանվում է Բարձրագույն դատական խորհրդի որոշմամբ՝ բացառելով դատավորների գործունեության գնահատման հանձնաժողովի դատավոր անդամի մասնակցությունն իր գործունեության գնահատմանը և արդյունքների ամփոփմանը:
7. Գնահատման հանձնաժողովի եզրակացությունը կարող է բողոքարկվել  Բարձրագույն դատական խորհուրդ՝ եզրակացությունը ընդունելուց հետո՝ հնգօրյա ժամկետում:Գնահատման հանձնաժողովի եզրակացության դեմ ներկայացված բողոքը քննելիս Բարձրագույն դատական խորհուրդը հանդես է գալիս որպես դատարան:
8. Բարձրագույն դատական խորհուրդը բողոքը քննում և դրա վերաբերյալ կայացնում է որոշում բողոքարկման համար սահմանված ժամկետը լրանալուց հետո՝ երեսնօրյա ժամկետում: Բարձրագույն դատական խորհուրդը կարող է գնահատման արդյունքների դեմ բերված բողոքը մերժել կամ բավարարել՝ մասնակի կամ ամբողջությամբ: Բարձրագույն դատական խորհրդի կողմից բողոքը մասնակի կամ ամբողջությամբ բավարարելու դեպքում Բարձրագույն դատական խորհրդի որոշումը երկօրյա ժամկետում ուղարկվում է Գնահատման հանձնաժողովին:  Գնահատման հանձնաժողովը Բարձրագույն դատական խորհրդի որոշումը ստանալուց հետո հնգօրյա ժամկետում իր եզրակացությունը համապատասխանեցնում է Բարձրագույն դատական խորհրդի որոշմանը:
9. Գնահատման հանձնաժողովի եզրակացության դեմ ներկայացված բողոքը Բարձրագույն դատական խորհրդի կողմից քննվում է  նիստերի միջոցով՝ դռնփակ, բացառությամբ այն դեպքերի, երբ վարույթի մասնակցի միջնորդությամբ և Բարձրագույն դատական խորհրդի որոշմամբ անցկացվում է դռնբաց:

Հոդված 140.1.	Դատավորի գործունեության գնահատման հետևանքները
1. Գնահատման ընդհանուր արդյունքներով դատավորի գործունեությունը ցածր կամ միջին գնահատվելու դեպքում Գնահատման հանձնաժողովը որոշում է կայացնում դատավորին լրացուցիչ վերապատրաստման ուղարկելու մասին՝ սահմանելով այն չափանիշները, որոնցով նրա հմտությունները կատարելագործվելու անհրաժեշտություն ունեն:
2. Գնահատման ընդհանուր արդյունքներով ցածր կամ միջին գնահատված դատավորի համար սույն հոդվածի 1-ին մասով սահմանված լրացուցիչ վերապատրաստումն անցնելուց հետո եռամսյա ժամկետում կազմակերպվում է սույն օրենսգրքի 138-րդ հոդվածով սահմանված չափանիշների արտահերթ գնահատում՝ Բարձրագույն դատական խորհրդի սահմանած կարգով:
3. Գնահատման հանձնաժողովի կողմից դատավորի գործունեության գնահատման արդյունքում սույն օրենսգրքի 142-րդ հոդվածով նախատեսված՝ դատավորին կարգապահական պատասխանատվության ենթարկելու առերևույթ հիմքեր հայտնաբերվելու դեպքում հանձնաժողովը որոշում է կայացնում Էթիկայի և կարգապահական հարցերի հանձնաժողով դիմելու մասին՝ դատավորի նկատմամբ կարգապահական վարույթ հարուցելու հարցը քննարկելու համար։»:

Հոդված 12. Օրենսգրքի 144-րդ հոդվածը լրացնել հետևյալ բովանդակությամբ 3-րդ մասով.
«3. Գնահատման հանձնաժողովի կողմից դատավորին կարգապահական պատասխանատվության ենթարկելու առերևույթ հիմքեր հայտնաբերելիս Էթիկայի և կարգապահական հարցերի հանձնաժողովին դիմելու դեպքում սույն հոդվածի 1-ին մասի 1-ին կետով նախատեսված հիմքով վարույթ կարող է հարուցվել դիմումը ստանալու պահից մեկ տարվա ժամկետում, իսկ նույն մասի 2-րդ կետով նախատեսված հիմքով` դիմումը ստանալու պահից եռամսյա ժամկետում, բայց ոչ ուշ, քան խախտումը կատարելուց երկու տարի հետո::

Հոդված  13. Եզրափակիչ մաս և անցումային դրույթներ
1. Սույն օրենքն ուժի մեջ է մտնում Գնահատման հանձնաժողովի  առաջին կազմի ձևավորման պահից, բացառությամբ հանձնաժողովի անդամների թեկնածուների առաջադրմանը և ընտրությանը վերաբերող դրույթների, որոնք ուժի մեջ են մտնում սույն օրենքի պաշտոնական հրապարակման օրվան հաջորդող տասներորդ օրը:
2. Գնահատման հանձնաժողովը ձևավորվելու պահից Ընդհանուր ժողովի դատավորների գործունեության գնահատման հանձնաժողովի լիազորությունները համարվում են դադարած:
3. Բարձրագույն դատական խորհուրդը և Ընդհանուր ժողովը Գնահատման հանձնաժողովի առաջին կազմի անդամների ընտրությունն իրականացնում են սույն օրենքի պաշտոնական հրապարակման օրվան հաջորդող օրվանից սկսած եռամսյա ժամկետում:
4. Բարձրագույն դատական խորհուրդը և Ընդհանուր ժողովը Գնահատման հանձնաժողովի առաջին կազմի համապատասխան երեք դատավոր անդամներին և երկու դատավոր չհանդիսացող անդամներին ընտրում են երեք, իսկ երկու դատավոր անդամներին և երկու  դատավոր  չհանդիսացող անդամներին` երկու տարի ժամկետով: 
5. Ընդհանուր ժողովի կողմից ընտրվող Գնահատման հանձնաժողովի առաջին կազմի անդամների պաշտոնավարման ժամկետը որոշվում է ըստ առավելագույն գործակից ստացած թեկնածուների: Սույն մասով նախատեսված գործակիցը հաշվարկվում է Օրենսգրքի 76-րդ հոդվածի 16-րդ մասով սահմանված կարգով:
6. Բարձրագույն դատական խորհրդի կողմից ընտրվող Գնահատման հանձնաժողովի առաջին կազմի դատավոր չհանդիսացող անդամների պաշտոնավարման ժամկետը որոշվում է ըստ առավելագույն ձայներ ստացած թեկնածուների:
7. Գնահատման հանձնաժողովի առաջին կազմը համարվում է ձևավորված, եթե ընտրվել են Գնահատման հանձնաժողովի առնվազն երեք դատավոր և առնվազն երկու դատավոր չհանդիսացող անդամներ:
8. Սույն օրենքի պաշտոնական հրապարակումից հետո մեկամսյա ժամկետում Բարձրագույն դատական խորհուրդը հաստատում է սույն օրենքով նախատեսված ոչ առևտրային կազմակերպություններին ներկայացվող պահանջները, բարձրագույն ուսումնական հաստատությունների, ոչ առևտրային կազմակերպությունների և Հայաստանի Հանրապետության փաստաբանների պալատի կողմից առաջադրվող թեկնածուների առաջադրման և ընտրության կարգն ու մանրամասները, ինչպես նաև դատավորների գործունեության գնահատմանը վերաբերող որոշումները համապատասխանեցնում է սույն օրենքի պահանջներին:
9. Սույն հոդվածի 8-րդ մասով սահմանված որոշումներն ընդունելուց հետո մեկշաբաթյա ժամկետում Դատական դեպարտամենտը նույն հոդվածում նախատեսված ոչ առևտրային կազմակերպությունների համար տարածում է հայտարարություն` Դատավորների գործունեության գնահատման հանձնաժողովի անդամներ առաջադրվելու նպատակով:
10. Սույն հոդվածի 8-րդ մասով սահմանված որոշումներն ընդունելուց հետո մեկշաբաթյա ժամկետում Դատական դեպարտամենտը Դատավորների գործունեության գնահատման հանձնաժողովի ձևավորման նպատակով դիմում է բարձրագույն ուսումնական հաստատություններին և Հայաստանի Հանրապետության  փաստաբանների պալատին` սույն օրենքով նախատեսված առնվազն հինգական թեկնածուների տվյալներ ներկայացնելու համար:











